
Módulu Un – Rizumu Jeral i Stória di Pirfil Rasial 

 

Obijetivus di Dizenpenhu: 

• Dipos di un kurtu palestra di vídiu, partisipantis ta prende difini pirfil rasial di akordu ku difinison 

di lei di Massachusetts i es ta konsigi diskreve aplikason prátiku di kes difinison ki konxedu na Merka 

interu. 

• Dipos di analiza un studu di kazu (case study), partisipantis ta konsigi splika pamodi ki prátikas 

di pirfil rasial ka ta sirbi pa faze avaliason i pa inpidi konportamentu kriminozu. 

• Dipos di un kurtu palestra di vídiu i di partisipa na un izami vuluntáriu sobri pirseson di 

prikonseitu, partisipantis ta konsigi identifika ses prikonseitu i es ta faze un lista di stratéjias ki ta 

limita prikonseitu ora ki es ta toma disizon i ora ki es ta faze ses trabadju. Kel izami online (na 

Interneti) sta na kel website li: https://implicit.Harvard.edu/implicit/demo. 

  

I.  Difinison di Pirfil Rasial 

Na es últimu dékada, pirfil rasial dja difinidu di un monti manera. Kuatu di kes difinison sta dibáxu i 
ajentis di pulísia di Massachusetts ten ki ruspeta kel kuartu (últimu) difinison. 

A. Pirfil rasial pode ser difinidu komu kualker ason di un pulísia ki ka foi rizultadu di konportamentu 

di un algen o pamodi un informason suspeitu spisífiku ki ben di un fonti kredível (ki ta da pa kridita), 

má ki ta dipende di uzu subijetivu di kes siginti karakiterístika: rasa, etinia, i país di orijen. 

B. Difinison limitadu di pirfil rasial ta fla ma si rasa i etinia é úniku fator ki pulísia uza na toma 

disizon pa pára un algen, nton kela ta txomadu pirfil rasial. Ker dizer, si un ajenti pára un algen so 

pamodi se rasa, pur izenplu, i nau pamodi konportamentu mariadu di kel algen, nton kela  é pirfil 

rasial. 

C. Difinison más anplu di pirfil rasial ta fla ma si rasa i etinia é un di kes fator ki pulísia uza na toma 

disizon pa pára un algen, nton kela ta txomadu pirfil rasial. Ker dizer, si un ajenti pára un algen 

pamodi konportamentu mariadu di kel algen, má tanbe pamodi se rasa, pur izenplu, kela  é pirfil rasial. 

D. Asenbleia Lijislativu di stadu di Massachusetts ta difini pirfil rasial i pirfil baziadu na seksu asi: 

“ora ki pulísia  ta pára un suspeitu baziadu na karakiterístikas di un grupu interu di algen sen ten ninhun 

suspeita individual kóntra kel algen ki paradu”. 

https://implicit.harvard.edu/implicit/demo


  

II.  Ora ki un ajenti tene informason kredível sobri rasa o seksu di un 
suspeitu ki ka sabedu é kenha, el pode uza kel informason la pa djobe kel 
suspeitu undi ki el sta. Keli ta kustuma txomadu “BOLO" o "be on the 
lookout", ki siginifika “sa ta djobedu”. 

  

III.  Pirfil Rasial ta Da Rizultadu? 

A. Obijetivu des tópiku li é pa djobe si pirfil rasial ta sirbi pa faze avaliason i pa inpidi 

konportamentu kriminozu. Ajénsias di pulísia ki ta uza ses rikursus baziadu na un krensa falsu ma un 

grupu kualker ten más xansi di komete krimi pamodi ses rasa o etinia, kes ajénsia la ka sa ta uza ses 

rikursus dretu. Si un ajenti di pulísia ta presta atenson so na un grupu pamodi el ten un krensa falsu, 

nton kes kriminozu ki ka ta faze párti di kel grupu ta komete krimi avontadi i kel ajenti nen ka ta da 

kónta. 

B. Hit rates é pirsentaji di tudu bes ki pulísia ravista un algen ki el atxa kel algen ku kontrabandu. 

Kel gráfiku diriba ta mostra pirsentaji di "hits" na kada un di kes lugar; ker dizer, pirsentaji di 

kontrabandu ki atxadu kantu kondutoris branku, pretu i latinu ravistadu. Nu odja ma kel gráfiku li ka 

ta flá-nu si tinha pirfil rasial na kada un di kes lugar la. Tanbe, el ka ta mostra prova diretu di pirsentaji 

di algen ki atxadu ku droga. 

C. Dipartamentu di Alfándiga (ki gósi txoma Sirvisu di Imigrason i Kontrolu di Alfándiga, o ICE) 

ten risponsabilidadi di ka dexa drogas pasa na aeroportus i na otus porta di entrada di Stadus Unidu. 

Dipartamentu di Alfándiga faze un studu pa konpara nunbru di algen ki ravistadu i “hit rates” entri 

1998 i 2000. Na 1998, pirfil ki ta uzada pa skodje algen pa ravista éra rasa ku etinia. Na anu 2000, 

Dipartamentu di Alfándiga kumesa ta skodje algen pa ravista di akordu ku ses konportamentu. 

Kel studu la é rizultadu di un monti di kexas ki algen di otu rasa ki ka branku faze, prinsipalmenti 
mudjeris ki ka branku, pamodi es atxa ma es staba ta ravistadu dimás. 

Rakodje dadus éra un párti di avaliason di protokolu i prátikas di alfándiga. Rizultadus (1998) mostra ma: 

1.  Pirsentaji di algen di otu rasa ki ta viaja é más baxu di ki di brankus. 

2.  43% di kes algen ki ravistadu éra pretu o latinu. 

3.  Pirsentaji di algen di otu rasa ki ravistadu éra mutu más altu di ki di brankus. 

4.  Pirsentaji di algen di otu rasa ki atxadu ku kontrabandu (hit rates) éra más baxu di ki di brankus 

(6.7% brankus, 6.3% pretus, 2.8% latinus). 



Dipos di 1998, Dipartamentu di Alfándiga di Stadus Unidu faze kes riforma li: 

• Funsionárius torna dadu formason pa es pasa ta skodje algen pa ravista pamodi konportamentu di 

kel algen, en ves di rasa o etinia di kel algen. 

•  Omentadu supervizon. Antis di 1998, kes ajenti di alfándiga di nível más baxu tinha otoridadi pa 

ravista algen di manera más invazivu. Dipos ki fazedu riformas, ajentis di alfándiga ten ki pidi 

otorizason di un supervizor antis di es ravista kualker algen di manera invazivu. 

•  Fika ta prestadu más atenson na kes país ki dja sabeda ma droga ta binha di la. Fika ta prestadu 

más atenson i ta dadu prioridadi pa kes país ki dja sabeda ma algen ta trazeba droga di la (sima kes 

vou ki ta binha di Karibi i di Amérika di Sul). 

Dipos ki fazedu riformas, statístikas mostra ma: 

•  nunbru di algen ki ravistadu dixi 75%  

•  “Hits” omenta 226% 

•  nunbru di algen ki ravistadu di manera invazivu dixi 50%  
•  kuzas ki tomadu omenta 5%  

•  kontrabandu atxadu na 54% di kes algen ki skodjedu; na 1999, éra 25% 

•  ravistas korporal (na korpu di algen) dixi 59%, má sime kuzas ki tomadu omenta 18%  

Es studu li ta mostra ma pirfil rasial ka ta da rizultadu i el ta riforsa ideia ma debe skodjedu algen pa 
ravista baziadu na konportamentus spisífiku. Má, ten otu razon pamodi ki pulísia ka debe uza pirfil rasial. 
Pur izenplu, kes algen ki ka ta faze párti di un sertu grupu ki senpri ta diskriminadu, kes algen la kuazi ka 
ta djobedu. 

  

IV.  Prikonseitu Inkonsenti 

Txeu algen na nos sosiedadi ten prikonseitus inkonsenti kóntra otus grupu di algen. Keli siginifika un 
monti di kuza. 

A.  Kes algen normalmenti ka sabe ma es ten kes prikonseitu la. 

B.  El é un finóminu kumun na nos sosiedadi; ker dizer, el ta kontise txeu. 

C.  Kenha ki ten es prikonseitu debe sabe ma el ten, pamodi ora ki un ajenti sabe ma el ten 

prikonseitu, el ta konsigi faze avaliason di tudu grupu más dretu. 

D.  Ten un izami ki bu pode faze ki ta fla-u si bu ten prikonseitu kóntra un grupu o mas ki un grupu 

di algen pamodi ses rasa, etinia o idadi. 

E.  Komu párti des formason, bu debe testa bu prikonseitu i faze kel izami na kel website li: 

https://implicit.Harvard.edu/implicit/demo/ 

https://implicit.harvard.edu/implicit/demo/


  

V.  Kal lei federal i na stadu di Massachusetts ki ta kontrola ajentis di 
pulísia en rilason a pirfil rasial? 

A.  Commonwealth v. Lora (2008) é kel kazu ki ta kontrola ajentis na Massachusetts. 

B.  Arizona v. Gant (2009) é un kazu risenti di Supremu Tribunal di Justisa di Stadus Unidus ki pode 

muda intirpretason di lei federal i bira-l sima lei di Massachusetts en rilason a lei di ravista algen i toma 

kuzas. Nes sekison, kes dos kazu inpurtanti la ta ben diskutidu na kontestu di lei di pirfil rasial en termus 

di pulisiamentu na stadu di Massachusetts i menbrus di kumunidadi ta ben resebe más informason sobri 

ses direitu. 

  

Matirial di Rifirénsia ki Pode ser Baxadu (Faze Download) 

